
CABINET CYNGOR GWYNEDD 

Teitl yr Eitem 

 

Cynllun Digidol Cyngor Gwynedd, 2023-8. 

Aelod Cabinet Y Cynghorydd Ioan Ceredig Thomas 

 

Swyddog cyswllt  Huw Ynyr, Pennaeth Cynorthwyol Cyllid a Thechnoleg Gwybodaeth 

 

Dyddiad y Cyfarfod 7 Tachwedd, 2023 

 

ADRODDIAD I’R CYNGOR 

 

1. Y PENDERFYNIAD A GEISIR 

 

1.1. Bod Cabinet y Cyngor yn cymeradwyo’r Cynllun Digidol newydd arfaethedig ar gyfer y cyfnod 

2023-28. 

 

2. Y RHESWM DROS YR ANGEN AM BENDERFYNIAD 

 

2.1. Nid oes gan y Cyngor gynllun ffurfiol ar gyfer datblygu ei wasanaethau digidol. Daeth cyfnod y 

“Strategaeth Ddigidol” blaenorol i ben yn 2018, ac er bod Strategaeth Ddigidol Ysgolion 

Gwynedd wedi’i fabwysiadu’n y cyfamser, nid oes cynllun corfforaethol wedi’i gynhyrchu’n 

ystod yr un cyfnod.  

 

2.2. Wrth baratoi Cynllun y Cyngor, adnabuwyd yr angen i greu Cynllun Digidol a fyddai’n gosod 

gweledigaeth ar gyfer ein gwasanaethau digidol, yn ogystal â rhaglen waith gysylltiedig. Mae’r 

angen i fabwysiadu a gweithredu Cynllun Digidol wedi’i nodi fel blaenoriaeth gwella o fewn y 

maes “Gwynedd Effeithlon” yng Nghynllun y Cyngor, a gymeradwywyd gan y Cyngor Llawn ar y 

7 o Fawrth eleni. 

 

3. RHESYMEG A CHYFIAWNHAD DROS ARGYMELL Y PENDERFYNIAD 

 

3.1. Mae’r Cynllun Digidol yn adnabod rhaglen o brosiectau ar gyfer trawsnewid y gwasanaethau a 

ddarperir i bobl Gwynedd gan y Cyngor – anelir i'r ddarpariaeth fod yn fwy economaidd, 

effeithlon ac effeithiol. Rhennir y prosiectau hyn i bum maes datblygu, sef: 

 

▪ Cyswllt Cwsmer; 

▪ Gwybodaeth a Data; 

▪ Gweinyddiaeth a Systemau Busnes; 

▪ Gweithlu, a; 

▪ Gwydnwch.  

 

3.2. Mae’r trefniadau llywodraethu ar gyfer gwireddu a monitro’r rhaglen waith fel a ganlyn. Yr 

Adran Technoleg Gwybodaeth a Chyllid sy’n gyfrifol am wireddu’r Cynllun Digidol yng Nghynllun 

y Cyngor, a Phennaeth Cynorthwyol yr adran honno yw’r Rheolwr Prosiect. Mae’r Bwrdd 

Trawsnewid Digidol wedi’i ffurfio i gadw trosolwg ar gynnydd y rhaglen waith a chynnig her a 

chefnogaeth, a hynny’n ychwanegol i’r trefniadau herio a chefnogi perfformiad arferol – hyn i 

gydnabod pa mor allweddol yw datblygiad yn y maes digidol i’n gallu fel Cyngor i ddarparu 

gwasanaethau ar gyfer y dyfodol. 

 

3.3. Mae cyfarfodydd y Bwrdd yn cael eu cadeirio gan y Cyfarwyddwr Corfforaethol, gyda’r 

Pennaeth Cynorthwyol Technoleg Gwybodaeth a Chyllid hefyd yn bresennol fel y Rheolwr 

Prosiect. Mae pedwar Is-grŵp wedi’u ffurfio dan arweiniad y swyddogion a nodir isod, ac mae’r 

swyddogion hyn yn cynrychioli’r is-grwpiau ar y Bwrdd. Mae pumed Is-grŵp eto i’w ffurfio ar 

gyfer gweithredu ar ddatblygiadau digidol ym maes y gweithlu, ac mae cynrychiolaeth o ‘fysg 

holl adrannau’r Cyngor yn yr is-grwpiau. 

 

▪ Gwydnwch – Gwyn Jones, Rheolwr Systemau Isadeiledd 

▪ Cyswllt Cwsmer – Steffan Jones, Pennaeth Priffyrdd, Peirianneg a YGC 

▪ Gwybodaeth a Data – Ian Jones, Pennaeth Cefnogaeth Gorfforaethol 

▪ Gweinyddiaeth a Systemau Busnes – Huw Ynyr, Pennaeth Cynorthwyol Technoleg 

Gwybodaeth a Chyllid 

 

Ymhellach, mae’r Pennaeth Cyllid a’r Swyddog Monitro yn aelodau o’r Bwrdd, yn ogystal â’r 

Pennaeth Addysg (sydd gyda’r swyddogaeth o sicrhau cydlyniad rhwng y Strategaeth Ddigidol ar 

gyfer Ysgolion â’r hyn sydd ar y gweill ar lefel corfforaethol) a’r Pennaeth Tai ac Eiddo.  

 

3.4. Cyflwynwyd y Cynllun i’w graffu gan y Pwyllgor Addysg ac Economi ar y 14eg o Fedi eleni. 

Penderfynodd y Pwyllgor i’w dderbyn gan nodi’r sylwadau a welir yng nghofnodion y cyfarfod 

(Atodiad 4 – Cofnodion).    

 

3.5. O ran cynhwysedd digidol, mae’r Asesiad Effaith Cydraddoldeb (Atodiad 2) yn nodi na fydd y 

datblygiadau i ddarpariaeth ddigidol y Cyngor yn disodli neu’n dod ar draul y cyfryngau hynny 

mae rhai cwsmeriaid yn ddibynnol arnynt er mwyn cael mynediad at wasanaethau. Mae’n 

bwysig sicrhau fod gwasanaethau’n hygyrch i bawb, beth bynnag eu llythrennedd digidol neu 

fynediad at dechnoleg, a bydd cyfryngau cyswllt cwsmer traddodiadol—dros ffôn, wyneb-yn-

wyneb, a thrwy ohebiaeth papur—yn parhau i’r sawl sydd eu hangen. Mae’r Cynllun yn 

cyfrannu at uchelgais y Cyngor o fod yn sefydliad Oed Gyfeillgar erbyn 2025. Ar ben hyn, mae’r 

rhaglen waith yn adnabod cyfleoedd i ehangu mynediad at wasanaethau, yn benodol y 

prosiectau’n y maes datblygu Cyswllt Cwsmer.  

 

3.6. Mae’r Cynllun yn adnabod lle canolog i’r Gymraeg. Lle bo’n bosib, Cymraeg fydd y gosodiad iaith 

rhagosodedig ar y systemau a ddefnyddir, a bydd yr Asesiad Addasrwydd Digidol yn cael ei 

wneud yn orfodol ac yn gofyn fod y Gymraeg yn cael ei ystyried cyn y caiff unrhyw system neu 

wasanaeth digidol newydd ei gaffael.  

 

3.7. Mae’r Cyngor yn ymroddedig i egwyddorion y Ddeddf Llesiant Cenedlaethau’r Dyfodol (Cymru)  

2015. Mae rhaglen waith y Cynllun wedi’i gynllunio ar gyfer ehangu a datblygu holl waith y 

Cyngor, a hynny’n sail ar gyfer gwireddu ein saith amcan llesiant ar gyfer yr un cyfnod dan sylw 

yng Nghynllun y Cyngor. Mae’r cyflwyniad yn rhan gyntaf y Cynllun Digidol yn nodi sut mae’r 

Pum Ffordd o Weithio wedi’u cyfarch. 

 

3.8. Mae gan dechnoleg ddigidol ran bwysig i’w chwarae wrth ymateb i’r Argyfwng Hinsawdd a 

Natur. Mae gan y rhaglen waith brosiectau sy’n cyfarch materion amgylcheddol a chyffelyb, gan 

gynnwys lleihau defnydd papur a datblygu Rhyngrwyd y Pethau (IoT).  

 

3.9. Mae gwaith manwl wedi’i wneud yng nghyswllt costau cychwynnol rhoi'r Cynllun ar waith. 

Mae’r costau adnabuwyd yn gyfuniad o rai cyfalaf a refeniw un-tro, a refeniw parhaol. Mae 

cronfa benodol wedi’i chlustnodi ers peth amser ar gyfer costau un-tro, a bydd modd gwireddu 

sawl elfen o’r prosiectau dan sylw trwy ddefnyddio’r adnodd ariannol hwn. Bydd angen, fodd 

bynnag, rhoi ystyriaeth i’r oblygiadau refeniw parhaol o fewn y drefn bidiau corfforaethol yn 

flynyddol. 

 

4. CAMAU NESAF AC AMSERLEN 
 

4.1. O dderbyn cymeradwyaeth y Cabinet, bydd swyddogion yn datblygu ac yn gweithredu’r 

elfennau unigol o’r rhaglen waith dros gyfnod y Cynllun ac yn adrodd yn rheolaidd ar gynnydd y 

rhaglen waith honno. 

 

5. UNRHYW YMGYNGHORIADAU A GYNHALIWYD CYN ARGYMELL Y PENDERFYNIAD  

 

5.1. Swyddog Monitro 

 

Rwyf yn aelod o’r Bwrdd Trawsnewid Digidol ac wedi cyfrannu at y broses. 

 

5.2. Prif Swyddog Cyllid 

 
Rwyf wedi bod yn rhan o’r drefn o baratoi’r Cynllun Digidol a gallaf gadarnhau cynnwys yr 

adroddiad. Mae’r Cynllun Digidol drafft sy’n cael ei gyflwyno yma yn ganlyniad ffrwyth llafur 

manwl dros y misoedd diwethaf ac rwyf yn hyderus ei fod yn adlewyrchiad o’r gofynion digidol 

fydd ar y Cyngor wrth wynebu heriau’r blynyddoedd nesaf. 

 

Tynnaf sylw aelodau’r Cabinet at gynnwys paragraff 3.8 a gallaf gadarnhau ei fod yn 

adlewyrchiad teg o’r sefyllfa.  Mae pob prosiect unigol yn y Cynllun Digidol wedi cael ei gostio, 

ac fel nodir mae’r costau hynny yn gyfuniad o refeniw parhaol, refeniw un-tro a chyfalaf.  Mae 

adnoddau un-tro wedi eu clustnodi ar gyfer y Cynllun Digidol ar ffurf cronfa, a gallaf gadarnhau 

fod bidiau am refeniw parhaol wedi eu cyflwyno yn unol â threfniadau arferol y Cyngor. 

 

Bydd y Cynllun Digidol dan adolygiad parhaus ac rwyf yn fodlon na fyddai mabwysiadu’r Cynllun 

yn rhagfarnu’r drefn bidio.  Petai prinder cyllid yn golygu fod rhai o’r bidiau yn aflwyddiannus  

byddwn yn ail-flaenoriaethu cynnwys y Cynllun yn unol â’r angen. 

 


